
GOUVÈNÈ HOCHUL ANONSE ZOUTI POU AMELYORE BYENNÈT DIGITAL NAN 

MITAN NOUYÒKÈ YO  
  

Avèk aparèy teknolojik ki popilè kòm kado, Eta Nouyòk bay materyèl edikatif 
gratis ki vize pou navige an sekirite nan peyizaj dijital modèn lan  

  
Resous sou entènèt yo konplete angajman lidè nasyonal Gouvènè a, pou pwoteje 

sante mantal jèn yo epi etabli lekòl san distraksyon  
  
  

Gouvènè Kathy Hochul te anonse jodi a disponiblite resous ki vize edike jèn yo, moun k 
ap bay swen ak edikatè yo sou kijan pou yo navige san danje nan kontni medya dijital 
yon fason ki pwoteje sante mantal yo. Devlope pa Biwo Sante Mantal (Office of Mental 
Health, OMH) eta a, resous byennèt dijital yo disponib sou 'Be Well' — kanpay kontinyèl 
la pou amelyore byennèt mantal nan tout eta a — epi li vize ede tout Nouyòkè yo 
devlope abitid ki an sante ak aparèy dijital yo.  

  

"Antanke premye Gouvènè manman Nouyòk, mwen enkyete pou sante mantal timoun 
nou yo ak kijan lit yo ak depresyon ak enkyetid gen rapò ak medya dijital y ap konsome 
nan yon vitès alamant", Gouvènè Hochul te deklare. "Avèk aparèy dijital yo ki se kado 
popilè pandan jou ferye yo, resous sa yo pral ede moun k ap bay swen, pwofesè ak jèn 
yo adopte abitid ki pi an sante ak aparèy dijital yo epi pou yo pi byen konprann wòl 
medya dijital yo jwe nan byennèt mantal yo ansanm ak etap yo ka pran pou pwoteje 
sante mantal yo."  
  

Seksyon byennèt dijital la ki nan sit 'Be Well' la gen ladan l enfòmasyon sou kijan pou 
kenbe bon abitid ak telefòn entelijan, tablèt ak òdinatè, epi kijan itilizasyon aparèy sa yo 
ka gen enpak sou byennèt mantal. Kontni an òganize an plizyè gwoup odyans diferan, 
tankou jèn ak jèn adilt, paran ak moun k ap pran swen timoun, edikatè, anplis tout 
Nouyòkè yo.  
  

Resous adisyonèl yo gen pou objektif ede Nouyòkè yo devlope abitid ki pi an sante lè y 
ap itilize aparèy dijital, ki se kado popilè pandan sezon fèt yo. Menm jan an tou, zouti sa 
yo ka ankouraje fanmi yo pratike abitid ki pi an sante ak medya dijital pandan yon 
peryòd kote anpil jèn ap pran vakans nan lekòl primè ak kolèj.  

  

Doktè Ann Sullivan, ki se Komisè Biwo Sante Mantal nan Eta Nouyòk, te deklare, 
"Medya dijital fè pati lavi chak jou nou epi lè nou itilize l nan yon fason ki santi l ekilibre, 

li ka ede nou rete konekte, enfòme, epi amize. Resous sa yo fèt pou ede Nouyòkè yo 
devlope abitid ki bon pou sante ak teknoloji epi evite konpòtman ki ka fè yo strese, 
enkyete, ak deprime. Kontni sa a kontinye angajman kontinyèl Gouvènè Hochul pou 
pwoteje sante mantal jèn yo epi asire tout moun gen aksè a resous sante mantal yo ka 
konte sou yo pou yo reyisi."  
  
Sit 'Be Well' la kounye a gen ladan l konsèy jeneral sou kijan pou navige kontni dijital 
san danje, tankou medya sosyal, kijan pou kenbe vi prive sou entènèt, etap pou konbat 
sibè-entimidasyon, ak lòt resous edikatif. Nouvo paj yo konekte tou ak videyo ak lòt 
kontni ki baze sou prèv ki soti nan òganizasyon yo fè konfyans.  

  

Resous yo konekte tou lòt kontni "Be Well", ki fè pati yon kanpay sansibilizasyon piblik 
1.9 milyon dola ki vize ede Nouyòkè yo amelyore byennèt mantal yo. Sit la bay 
enfòmasyon sou enpak negatif estrès ak evènman twomatik ka genyen sou sante fizik 
ak mantal, tout pandan l ap ofri tou fason senp e aksesib pou amelyore byennèt mantal.  

  

Gouvènè Hochul te pran yon angajman nan nivo nasyonal pou pwoteje sante mantal 
jèn yo epi ankouraje siksè elèv yo nan epòk dijital la. Nan kad Bidjè Eta Ane Fiskal 2026 
la, li te garanti yon akò istorik pou kreye yon nòm atravè eta a pou lekòl san distraksyon 
epi elimine itilizasyon telefòn entelijan nan klas la.  

  
Pou konbat risk sante mantal ki genyen nan itilizasyon fonksyon danjere platfòm medya 
sosyal yo ki pwolonje itilizasyon an, Gouvènè Hochul te negosye yon amannman chapit 
dènyèman epi li te siyen lejislasyon ki pral egzije konpayi medya sosyal yo pou yo mete 
etikèt avètisman sou platfòm yo lè yon jèn itilizatè itilize fonksyon predatè a 
okòmansman epi detanzantan apre sa, selon itilizasyon kontinyèl. Itilizatè yo p ap 
kapab kontoune oswa klike sou avètisman yo.  
  

Otòn sa a, tout lekòl K-12 nan tout eta a te adopte règleman telefòn selilè "soti nan 
premye rive dènye son klòch" ki entèdi itilizasyon telefòn entelijan ak lòt aparèy pèsonèl 
ki konekte ak entènèt sou lakou lekòl yo. Kounye a, Nouyòk se pi gwo eta nan peyi a ki 
egzije restriksyon sou telefòn entelijan nan tout eta a, soti nan premye rive dènye son 
klòch nan lekòl K-12 yo.  

  

Anplis Gouvènè Hochul la te adopte Lwa SAFE for Kids ki egzije konpayi rezo sosyal yo 
pou yo mete restriksyon sou piblikasyon ki kreye depandans sou platfòm yo pou itilizatè 
ki poko gen 18 ane. Gouvènè Hochul te siyen tou Lwa Pwoteksyon Done Timoun 
Nouyòk la (New York Child Data Protection Act), ki entèdi sit entènèt yo ak aparèy ki 
konekte yo kolekte, itilize, pataje oswa vann done pèsonèl tout moun ki poko gen 18 
ane, sof si yo resevwa konsantman enfòme oswa si fè sa nesesè pou objektif sit 
entènèt la.  

  
###  

Lòt nouvèl disponib sou sit www.governor.ny.gov 
Eta Nouyòk | Chanm Egzekitif | press.office@exec.ny.gov | 518.474.8418  

ANILE ENSKRIPSYON OU 

